
12. februar 2019 

 

 

Inatsisartut Suleriaasianni § 37 imm. 1 naapertorlugu Naalakkersuisunut apeqqut imaattoq 

matumuuna saqqummiuppara. 

 

Naalakkersuisunut apeqqut:  

 

1. Ilumoorpa Naalakkersuisut Siulittaasuat Qaqortumi innuttaasunik 

ataatsimiisitsinermini immiunneqartumi Inuit Ataqatigiit siuttui nunatsinni 

ineriartornermi kigaallassaasutut oqaatigisimagai? 

2. Naalakkersuisut Siulittaasuata Qaqortumi innuttaasunik ataatsimiisitsinera 

immiunneqarpa? 

3. Naalakkersuisut Siulittaasuata Inuit Ataqatigiit nunatta ineriartornerani 

kigaallassaasutut oqaatiginninnini qanoq tunngavilersorsinnaavaa? 

4. Naalakkersuisut Siulittaasuata naalakkersuinikkut siuttutut inuiannik aamma 

partiinik qanoq ataatsimoortitsinerulernissani anguniarlugu 

pilersaaruteqarpa? 

5. Naalakkersuisut Siulittaasuata suleqatigiinneq siammasinnerusoq 

patajaannerusorlu angujumallugu isumaqatiginninniarnernik ingerlatsiniarpa? 

6. Naalakkersuisut Siulittaasuata imigassanut inatsisissaq pillugu Demokraatit 

piumasaqaataat malinneqassasoq kissaatigisimavaa? 

7. Naalakkersuisut Siulittaasuata Aalisarnermut inatsisissaq pillugu 

ataatsimiititaliarsuaq sulillunin aallartinnissaa sioqqullugu politikkikkut 

kissaatit suunersut partiinut allanut aamma illua-tungiliuttunut 

tusarniutigineqaqqaassasut? 

8. Naalakkersuisut Siulittaasuata Kalaallit Airport-imi siulersuisut siulittaasuata 

ingerlatseqatigiiffiit allat siulersuisuisa siulittaasuanniit 

suliaqarnerujussuartut naliliinera qanoq tunngavilersuutissartaqarpa? 

9. Naalakkersuisut Siulittaasuata Kalaallit Airport-ip Siulersuisuni Siulittaasuata 

sulinermini pisortat ingerlatseqatigiiffiisa allat siulersuisuisa siulittaasuiniit 

suliaasa immikkorluinnaq isigisariaqartutut naliligai suuppat? 

10. Royal Greenland aamma Tele Greenland-ip kiisalu Air Greenland-ip 

siulersuisuini siulittaasut sanilliutissagutsigit Kalaallit Airport-ip siulersuisuini 

siulittaasup suliaqarneruneranut akissarsiaqarneruneranullu tunngavilersuutit 

suut aallaavigalugit akissarsianik qaffaasoqarpa? 

11. Kalaallit Airport-imi siulersuisut siulittaasuat saniatigut allamik suliffimmik 

ingerlataqarnera tunngavigalugu saniatigooralugu Siulersuisuni Siulittaasurtut 

atuuffeqarsinnaava? 

 

 (Inatsisartuni ilaasortaq Aqqaluaq B. Egede , Inuit Ataqatigiit) 

 

 

Tunngavilersuut: 

 

Naalakkersuinikkut ingerlatsineq aamma Inatsisartuni sulinitsinni tunngaviusarmata apeqqutit 

paasisariaqartut sulinermilu tunngavigineqartariaqartut Naalakkersuisut Siulittaasuanut 

ingerlatippakka.  

Apeqqutit arlallit tusagassiorfitsigut saqitsaassutaasutut oqaatigineqarsinnaapput.  

Naalakkersuinikkullu eqqortumik ingerlatsisoqarnissaa pisariaqarmat inuiaqatigiillu 

nalornisinneqannginnissaat pisariaqarmat apeqqutit ersarissartikkusutakka apeqqutigaakka. 

 

Inuiaqatigiinni naalakkersuinikkut ingerlatsineq nalorninaatsoq pilersissallutigu tamatta 

akisussaaffeqarpugut. Tamatta ammasumik ingerlatsinissaq kissaatigaarput, 

naatsorsuutigaaralu Naalakkersuiisut aalajangersaanerminni tunngavigissaarlutik 

aalajangersaasarsimassasut.  

 

Taamaammat apeqqutit akipallannissaannut tunngaviit nalorninaatsuusimassammata 

kissaatigaara apeqqutit ullut qulit qaangiutsinnagit akineqareersimassasut. 

 


